
Fasnacht 2020

Ych glaub fescht draa und bätt jede Oobe zue dr hailige Verena

Hoffentlig haisst d’Joggelihalle glyy «Roger Federer Arena»

Und dass die, wo jetzt no drgeege sind, sich au derzue bekenne

kennt me der Schissiberyych jo «Hanspeter Wessels-Bödeli» nenne.

Hyttzuetags isch’s nit genial, s’isch normal; me goht digital oder viral,

es isch fatal, me git sich mental global, aber lokal frisst me total halal

Me dänggt nimm banal, nai monumental, diagonal oder diametral 

wär au optional. Drum sag y brutal und radikal nimm: «Lägg mer am... 

sondern: Du kasch mir anal.»

Y bi letschthi in e Sutter Begg, 

voller Vorfreud uff e feyns Znüni in mim Härz,

«Gänd’s mer e Maitlibai», han y g’fleetet, «das vertrybt dr Seeleschmärz.»

«Es haisst nimm Maitlibai sondern Gliggsbringer, guete Maa» 

tuet d’Backerzyygnis-Verkaufsberootere kraye,

do sag ych: «Wenn das so isch, gueti Frau, 

denn nimm y e alti Zwätschgewaie».

Kolibaggterie im Tringgwasser z’Lieschtel – 

und nit Ain vo däne Rampasse hett’s g’lüpft,

wo si das in dr Stadt vernoo hän, hett se das ziemlig düpft.

Jetzt ka me z’Basel uffheere mit jommere und fordere, 

denn me waiss schlussamänt:

Im Baselbiet isch me gege Schissdrägg resischtänt.

Im Hallwilersee hett me e Kaiman gsichtet 

– letschte Summer – d’Mediewält hett bebt

Schynt’s hän Lyt denn z’erscht dr Hund ins Wasser g’loh, 

zem luege, öb’s verhebt.

Es isch scho unglaublig, wie Anderi dängge,

 wie das bi däne do oobe tiggt,

Ych hätt als erscht’s halt d’Schwiegermueter yynegschiggt.

Die Brennstäb vom AKW Mühlebärg bruuche zem abkiehle zwai Joor,

denn simmer putzt und gschtrählt und es bestoht kai Gfoor.

Das dunggt mi e weneli lang und es zaigt mir: «Ych wird alt»,

denn min Frau sait, mi Brennstab sig scho noch ere Minute kalt.

Dr Roger Federer zieht mit sinere ganze Corona no Rapperswil-Jona

Au si Putzfrau Ramona, us Pamplona, tuet bi ihm wohna.

Är hätt au kenne z’Ascona wohna, z’Verona oder z’Barcelona.

Lueg däm sy Lohn aa, dä verdient Milliona, aber goht’s ums wohna, 

git bim Roger d’Frau dr Ton aa.»

Dr Prinz Harry und sini Meghan wän vom änglische Hof ewägg,

die royali Tradition kümmeret die Zwai e fiechte Drägg.

S’glyyche hett dr Charles in junge Joore au scho emoll welle woge,

aber denn hett ihm d’Queen sini Leffel uff die hyttigi Längi zooge.

An däm Frauestreikdaag han y undeduure miesse, das ka ych euch sage,

me hett mi demietigt und aabegmacht, s’ligt mir hytt no uff em Mage.

Me hett mi ussgnützt und schigganiert, y bi nit g’schaffe fir settigi Sache,

sälle Morge han ych dr Kaffi sälber miesse mache.


